
Haustið er að gera vart við sig hér fyrir vestan.
Hlíðarnar eru litríkar, farið er að dimma nokkuð
hratt á kvöldin og fyrstu haustlægðirnar hafa látið
á sér kræla. Á morgnana blasir svo við smá
flórsykur á fjallatoppunum, svona rétt til að minna
okkur á að veturinn er ekki langt undan. Haustið er
líka tími uppskeru og þess að leggja línurnar fyrir
veturinn og það hefur svo sannarlega verið raunin
hjá okkur á Vestfjarðastofu. 

Haustið hófst með staðfestingu 
Svæðisskipulags Vestfjarða 2025–2050 við
hátíðlega athöfn á Kollabúðum í Þorskafirði, og
sama dag kom ný svæðisskipulagsnefnd saman til
síns fyrsta fundar í Bjarkarlundi. 
Nú tekur við langhlaupið, að fylgja skipulaginu eftir
í samstarfi við sveitarfélögin. 

Um miðjan september komu um 40 ungmenni alls
staðar að af Vestfjörðum saman á ungmennaþingi
á Suðureyri sem skipulagt var af Ernu Leu
Bergsteinsdóttur verkefnastjóra farsældarráðs. Þar
kynntust ungmennin lýðræðislegum
vinnubrögðum, mótuðu tillögur í átta
málefnahópum og kusu að lokum um forgangsmál.
Niðurstaðan var afgerandi: almenningssamgöngur
í efsta sæti. Ungmennin skilja vel að án þess að
komast á milli staða eru íþróttir, félagslíf og
menning utan seilingar. 

Guðrún Anna sótti Sjávarútvegssýninguna í síðustu
viku og Lagarlíf í þessari viku auk þess sem hún og
Hjörleifur sóttu námskeið um endurheimt votlendis
á Hvanneyri um síðustu helgi.  

Magnús og Bergdís tóku á móti samstarfsfólki í
BOCOD verkefninu sem við tökum þátt í og fjallar
um stafræna getu fyrirtækja í dreifbýli og
kynslóðaskipti. Magnús tekur einnig þátt í nýju
verkefni sem nefnist BRIDGES og er á upphafsfundi
þess verkefnis á Írlandi þegar þetta er skrifað. 

Nýjir verkefnisstjórar Brothættra byggða hjá
Vestfjarðastofu þau Bergdís, Guðmundur og
Ingibjörg hafa haft í nægu að snúast við að
komast inn í sín verkefni og kynnast verklagi og
samstarfsfólki. 

Sölvi og Vilborg hjá Markaðsstofu Vestfjarða fóru
á ferðakaupstefnuna Vestnorden í Nuuk á
Grænlandi og áttu þar yfir 30 fundi með
kaupendum og samstarfsaðilum. Að ári verður
Vestnorden haldið í Reykjavík og hvet ég
vestfirsk ferðaþjónustufyrirtæki til að nýta það
tækifæri. Í lok mánaðarins var svo Félag
vestfirskra listamanna endurvakið á vel sóttu
Listamannaþingi í Netagerðinni á Ísafirði, þar
sem menningarfulltrúar okkar lögðu sitt af
mörkum. Í umræðu um menningarlíf á
Vestfjörðum er kjörið að minna á að
Uppbyggingarsjóður Vestfjarða stendur nú opinn. 

 

Sigríður Ó.Kristjánsdóttir
framkvæmdastjóri  

Framhald af pistli framkvæmdarstjóra

Ofríki meirihlutans 

Þóroddur Bjarnason birti á dögunum grein á vefnum Landsbyggðalatté um réttláta kjördæmaskipan sem
ég hvet öll til að lesa. Þar minnir hann á að meirihlutaræði er grunnstoð lýðræðisins en getur snúist upp
í andhverfu sína, ofríki meirihlutans, þegar fjöldinn tekur til sín alla kökuna í stað sinnar sanngjörnu
sneiðar. Á Íslandi búa 64% landsmanna á 1% landsins og hættan liggur ekki í illum vilja heldur í því að
það sem brennur á fjöldanum virðist eðlilega brýnast. 

Kjördæmin eru eitt helsta mótvægið, en nú liggja fyrir tillögur starfshóps sem myndu fækka
þingmönnum Norðvesturkjördæmis enn frekar. Þóroddur bendir á aðra leið, að fjölga þingmönnum í takt
við fjölgun þjóðarinnar, þannig að landsbyggðakjördæmin héldu sínum þingmönnum og vægi atkvæða
yrði nánast jafnt. 

Þegar stjórnunin færist suður 

Kjördæmaskipanin er þó aðeins ein hlið málsins. Á undanförnum árum hafa sýslumannsembætti og
fjölmargar aðrar stofnanir verið sameinaðar eða eru í sameiningarferli og tillögur liggja fyrir um fækkun
lögregluembætta. Markmiðin um hagræðingu og betri þjónustu eru skiljanleg, en reynslan sýnir að
tilhneigingin er nær undantekningarlaust sú sama: æðstu stjórnendur sameinaðra stofnana setjast að á
höfuðborgarsvæðinu, á meðan starfsfólk á starfsstöðvum úti um land hefur minna vægi í stjórnun og
stefnumótun. Ákvarðanir sem áður voru teknar í héraði, af fólki sem þekkti aðstæður, eru nú teknar
fjarri þeim sem þær snerta. 

Hver sameining fyrir sig kann að virðast lítil, en saman leggjast þær á sömu sveif og ofríki meirihlutans
sem Þóroddur lýsir. Vægi landsbyggðarinnar minnkar bæði á Alþingi og innan stjórnkerfisins og
afleiðingin verður sístækkandi gjá milli landsbyggða og borgarsvæða. 

Sama tilhneiging birtist í hvítbók um byggðaáætlun. Þar er borgarstefnu gert hátt undir höfði og
jafnframt lögð áhersla á stuðning við allra veikustu byggðirnar. Hvort tveggja á rétt á sér, en eftir situr
stórt bil. Landshlutar eins og Vestfirðir og Austfirðir, fjarri höfuðborgarsvæðinu og án stórs byggðakjarna
á borð við Akureyri, falla á milli skips og bryggju.  

Stærri þjónustukjarnar okkar, sem bera uppi heilbrigðisþjónustu, menntun, verslun og stjórnsýslu fyrir
heilan landshluta, fá lítinn sem engan stuðning. Styrkur byggðanna í kring veltur þó einmitt á því að
þessir kjarnar séu öflugir. 

Við Vestfirðingar þurfum að láta rödd okkar heyrast í þessari umræðu. Ungmennin okkar á Suðureyri
sýndu að þau vita vel hvað skiptir máli og eru tilbúin að láta í sér heyra. Við getum tekið þau okkur til
fyrirmyndar og í anda Kollabúðafundanna haldið áfram að „þybbast við, ýta á og láta eigi kúgast“. 

 

https://landsbyggdalatte.substack.com/p/rettlat-kjordmaskipan-og-ofriki-strfringanna


Fyrirtæki á Hólmavík buðu heim þann 4. september
undir merkjum Gullkistunnar Vestfirðir. Það er skemmst
frá því að segja að rekstraraðilar voru spenntir að
kynna sína starfsemi og voru kynningarnar glæsilegar.  

Í bakgarði bílaverkstæðis Gámaþjónustu Hólmavíkur
var matarvagninn Komið þar sem gestir gátu fengið
fisk, franskar og ís.
Í Pakkhúsinu Vík var boðið upp á kökur og tilboð á
öllum vörum í búðinni sem er allt fyrir iðnaðarmanninn
auk þess að vera með gott úrval af garni og var gott
rennerí viðskiptavina að ræða málin og fá sér kaffisopa.   

Orkubú Vestfjarða kynnti fyrir gestum fyrirhugaðar
framkvæmdir við Kvíslartunguvirkjun í Selárdal sem
mun auka mjög afhendingaröryggi orku á Ströndum.
Greinargóðar myndir og kort voru sett upp svo auðvelt
væri að kynna sér staðhætti. 

Hársnyrtistofa Heiðu bauð upp á sjampó- og
hárnæringaprufur en það er gott fyrir ferðalanga að
vita af þessari fínu hárgreiðslustofu á leið í borgina.
Krambúðin bauð gestum upp á kaffi og köku en við
viljum vekja athygli á að í sama húsi er
fótaðgerðarstofan Tíu tásur. 

Það eru ekki margir veitingastaðir sem státa sig af
þrjátíu ára afmæli en í október verður Café Riis á
Hólmavík 30 ára. Þau buðu heim á Gullkistunni og
kynntu viðburði tengda afmælinu auk jólahlaðborða og
fleiri viðburða í vetur en Café Riis hefur verið fastur
liður hjá heimamönnum og ferðalöngum á Ströndum.
Galdrasýningin á Ströndum er skemmtileg sýning með
ljúffengan mat sem einnig hefur fest sig í sessi og
starfað í vel yfir tvo áratugi. 

Svo við komum að nýliðunum þá bauð Galdur Brugghús
heim en á undanförnum árum hefur skemmtileg
hönnun á umbúðum og allri umgjörð fyrirtækisins vakið
verðskuldaða athygli auk gæðaveiga. Vilji Fiskverkun
bauð gestum að koma og skoða vinnsluna auk þess að
bjóða upp á spennandi fiskrétti sem þar eru
framleiddir. 

GULLKISTAN VESTFIRÐIR Á HÓLMAVÍK 
Norðurfjara bauð svo fjölda aðila að kynna sína
starfsemi í nýuppgerðu húsnæði í gamla
sláturhúsinu og hafa þær breytingar tekist
afskaplega vel með fallegri hönnun. Þar er komið
fínt húsnæði fyrir ýmiskonar viðburðarhald og
þegar hafa verið haldnir þar flottir tónleikar. Hótel
Laugarhóll og Hvalaskoðun Hólmavík kynntu
starfsemi sína en á Laugarhóli hefur þróast
spennandi vetrarferðamennska fyrir hópa.
Húsavíkurbúið kynnti afurðir sínar og fóru margir
með bjúgur beint úr sveitinni heim í pottinn. 

Smíðahúsið í Norðurfjöru var með listsýningu og
Strandagluggar og hurðir buðu gestum inn á
smíðaverkstæðið og sýndu ýmis tilraunaverkefni
enda nóg af við á Ströndum. 

Strandabyggð var einnig í Norðurfjöru og þar
fengu gestir að heilsa upp á nýjan sveitarstjóra og
verður að segjast að dagurinn hafi verið
afskaplega vel heppnaður, gestir nutu sín á vappi
milli fyrirtækja og móttökurnar voru einstaklega
hlýjar og skemmtilegar. 

Þetta var síðasta Gullkistan á þessu ári en
fyrirtæki á Ísafirði munu bjóða heim í
páskavikunni. Við hjá Vestfjarðastofu þökkum fyrir
virkilega gott og gefandi samstarf í sumar. Það
hefur komið skemmtilega á óvart hversu fjölbreytt
og skemmtilegt atvinnulífið er á Vestfjörðum en
saman getum við byggt upp bjarta framtíð hér
fyrir Vestan. 

Fulltrúar allra sveitarfélaga á Vestfjörðum og
Húsnæðis, mannvirkja,- og skipulagsstofnunar
(HMS) komu saman við minnismerki
Kollabúðafunda í Þorskafirði miðvikudaginn 27.
ágúst og undirrituðu nýtt Svæðisskipulag
Vestfjarða 2025-2050. Með undirrituninni var
staðfest sameiginleg framtíðarsýn
sveitarfélaganna fyrir þróun samfélaga,
atvinnulífs og umhverfis á Vestfjörðum næstu 25
árin.

Val á staðsetningu undirritunarinnar var ekki
tilviljun. Kollabúðir gegna sérstökum sessi í sögu
Vestfirðinga sem sameiginlegur vettvangur
samráðs og ákvarðanatöku. Þar voru haldnir
svokallaðir Kollabúðafundir á árunum 1849 til
1868 að frumkvæði Jóns Sigurðssonar, þá
þingmanns Ísafjarðarsýslna, í anda aukinnar
sjálfsstjórnar Íslendinga. Á staðnum voru einnig
haldin Þorskafjarðarþing á þjóðveldisöld og um
aldir þar á eftir.

Við undirritunarborðið sátu (frá vinstri) Hermann
Jónsson, forstjóri HMS, Elísabet Margrét
Jónsdóttir sveitarstjóri Súðavíkurhrepps, Gylfi
Ólafsson bæjarstjóri Ísafjarðarbæjar, Kristinn
Gauti Einarsson staðgengill bæjarstjóra
Bolungarvíkurkaupstaðar, Gerður Sveinsdóttir
bæjarstjóri Vesturbyggðar, Kjartan Þór
Ragnarsson sveitarstjóri Reykhólahrepps, Dagrún
Fanný Liljarsdóttir sveitarstjóri Strandabyggðar
og Sigrún Sverrisdóttir oddviti Árneshrepps.

SVÆÐISSKIPULAG VESTFJARÐA 2025-SVÆÐISSKIPULAG VESTFJARÐA 2025-SVÆÐISSKIPULAG VESTFJARÐA 2025-
2050 UNDIRRITAÐ Í BLÍÐSKAPAR VEÐRI2050 UNDIRRITAÐ Í BLÍÐSKAPAR VEÐRI2050 UNDIRRITAÐ Í BLÍÐSKAPAR VEÐRI
SVÆÐISSKIPULAG VESTFJARÐA 2025-
2050 UNDIRRITAÐ Í BLÍÐSKAPAR VEÐRI

Viðburðurinn var vel sóttur af fulltrúum allra
sveitarfélaganna, auk starfsfólks Vestfjarðastofu,
og naut sín í einmuna góðu veðri. Ávörp fluttu
Aðalsteinn Óskarsson, sviðsstjóri byggðaþróunar
hjá Vestfjarðastofu og starfsmaður
Svæðisskipulagsnefndar, Lilja Magnúsdóttir
fráfarandi formaður Svæðisskipulagsnefndar
2023-2026, Guðrún Lára Sveinsdóttir teymisstjóri
skipulags hjá HMS og Gylfi Ólafsson, formaður
Fjórðungssambands Vestfirðinga.

Vinna við gerð svæðisskipulagsins hófst haustið
2023 og lauk með samþykkt sveitarstjórna og
HMS í maí og júní 2025. Verkefnið var unnið á
vegum Svæðisskipulagsnefndar Vestfjarða með
þátttöku starfsfólks Vestfjarðastofu.
Skipulagsráðgjöf var í höndum VSÓ Ráðgjafar og
Urbana ehf.

Með svæðisskipulaginu hafa sveitarfélög
Vestfjarða náð samkomulagi um sameiginleg
markmið og stefnu sem ætlað er að styðja við
sjálfbæra þróun svæðisins. Framkvæmd
skipulagsins verður meðal annars í höndum
sveitarfélaganna í gegnum aðalskipulagsgerð,
Sóknaráætlun Vestfjarða og aðrar áætlanir sem
móta uppbyggingu og framtíð svæðisins.
Jafnframt mun skipulagið veita stjórnvöldum
mikilvæga leiðsögn um áherslur og framtíðarsýn
Vestfirðinga.



Félag Vestfirskra listamanna hefur gengið í endurnýjun lífdaga en félagsskapurinn var í góðri virkni
fyrri hluta síðasta áratugar. Laugardaginn 26. september síðastliðinn stóð stjórn FVL fyrir
Listamannaþingi í húsakynnum Netagerðarinnar á Ísafirði og þrátt fyrir að veðurguðirnir byðu upp á
hressandi haustlægð var mæting góð og mikill hugur í fólki.  

Markmið Félags vestfirskra listamanna er að bera hróður vestfirskrar listar sem víðast með
fjölbreyttum hætti og ólíkum miðlunarleiðum. Einnig ætlar félagið að beita sér í hagsmunagæslu og
vinna að öflugri tengslamyndun í röðum listafólks út um alla Vestfirði. Félagsskapurinn er öllum opinn
hvort heldur um einstaklinga eða fyrirtæki og stofnanir er að ræða, jafnt eru lærðir sem leiknir
listamenn boðnir velkomnir.  

Á þinginu steig stjórnin fram með erindi um ólík viðfangsefni félagsins, en stjórnina skipa: Elfar Logi
Hannesson, formaður; Heiðrún Björk Jóhannsdóttir, varaformaður; Andri Pétur Þrastarsón, ritari;
Sunnefa Elfarsdóttir, gjaldkeri og Skúli Þórðarson meðstjórnandi.  

Aðrir sem buðu upp á erindi á þinginu voru Steingrímur Rúnar Guðmundsson sem fjallaði um
kvikmyndahátíðina PIFF,  Anna Björg Þórarinsdóttir framkvæmdastýra Strandagaldurs sem kynnti
NICHE, evrópuverkefni um óáþreifanleg menningararf og Elfar Logi sagði frá bók sem hann er með í
smíðum um vestfirska listamenn. Skúli Gautason, menningarfulltrúi Vestfjarða var með erindi þar sem
hann fór yfir þá umgjörð sem sköpuð hefur verið utan um menningarmál á Vestfjörðum, til dæmis
með Svæðisskipulagi Vestfjarða og Sóknaráætlun Vestfjarða. Einnig fjallaði hann um Uppbyggingarsjóð
Vestfjarða sem er nú opinn fyrir umsóknir. Starfssystir hans hjá Vestfjarðastofu, Anna Sigríður
Ólafsdóttir sá svo um fundarstjórn.  

Góður tími var tekinn undir umræður og var hann vel nýttur til skrafs og ráðagerða um hvernig mætti
gera menningarlífi á Vestfjörðum enn hærra undir höfði. 

FÉLAG VESTFIRSKRA LISTAMANNA
ENDURVAKIÐ 

Sunneva Guðrún Þórðardóttir var á staðnum og teiknaði það sem fyrir augu bar.



BROTHÆTTAR BYGGÐIR 
Á TÁLKNAFIRÐI

Pistill frá verkefnisstjóra Brothættra byggða á
Tálknafirði 

Fyrstu sex vikurnar af verkefninu Brothættar
byggðir á Tálknafirði hafa farið fram úr björtustu
vonum. Nú þegar hafa vel á annan tug fyrirspurna
frá fyrirtækjum, félögum og einstaklingum ratað til
verkefnisstjóra og það er greinilegt að það vantar
ekki áhugann, hugmyndirnar eða
framkvæmdaviljann. Tálknfirðingar eru greinilega
tilbúnir í þetta verkefni! 

Þrátt fyrir að verkefnisstjóri sé tekinn til starfa og
fyrirspurnir farnar að streyma inn, á enn eftir að
hrinda verkefninu formlega úr vör. Verður það gert
með Íbúaþingi sem haldið verður föstudaginn 30.
og laugardaginn 31. október í íþróttahúsinu á
Tálknafirði. Allir íbúar á Tálknafirði eru hvattir til
að taka þátt í þinginu sem Sigurborg Kr.
Hannesdóttir frá ráðgjafafyrirtækinu Ildi mun sjá
um. Hún hefur séð um íbúaþing Brothættra byggða
frá upphafi og verður þingið á Tálknafirði það
sautjánda sem hún heldur. Á þinginu gefst íbúum
kostur á að koma sínum sjónarmiðum á framfæri,
hafa áhrif á forgangsröðun málefna og taka þátt í
að móta stefnu verkefnisins. Hagaðilar sem telja
byggðarþróun á Tálknafirði og niðurstöðu þingsins
varða starfsemi sína, en eru ekki íbúar á
Tálknafirði, eru velkomnir að koma og hlýða á
kynningu á niðurstöðum þingsins klukkan 14:00
laugardaginn 31. október. 

Þrátt fyrir að það hafi ekki enn verið mótuð
nein sameiginleg stefna meðal íbúa, hef ég á
síðustu vikum kynnst samfélagi fólks sem á
margt sameiginlegt. Hér býr fólk sem er í
alveg einstökum tengslum við hvert annað og
ekki minnst náttúruna og það sem hún gefur,
ekki einungis í afurðum, heldur einnig fyrir
líkamlega og andlega heilsu. Á Tálknafirði er
fólk ekki langt frá öllu, heldur nálægt því sem
það er að byggja upp. 



Landsþing Sambands íslenskra sveitarfélaga var haldið í Menningarhúsinu Hofi á Akureyri dagana 23.–25.
september. Á þessu fyrsta þingi kjörtímabilsins var stefnumótun sambandsins til næstu fjögurra ára
afgreidd og ný stjórn kjörin. Almar Guðmundsson, bæjarstjóri í Garðabæ, tók við formennsku af Jóni Birni
Hákonarsyni. Í lok þingsins var samþykkt ályktun um að sveitarfélög haldi hækkunum almennra gjaldskráa
innan 2,5% árið 2027 og þess krafist að ríkið bindi enda á langvarandi samskiptavanda
stjórnsýslustiganna tveggja. 

Vestfirðingar fjölmenntu á þingið og voru alls átján talsins. Ísafjarðarbær átti þrjá fulltrúa, þar á meðal
Gylfa Ólafsson bæjarstjóra, sem jafnframt er stjórnarformaður Vestfjarðastofu og Fjórðungssambands
Vestfirðinga. Frá Bolungarvík og Vesturbyggð komu þrír frá hvoru sveitarfélagi, en bæjarstjórarnir sátu
þingið sem áheyrnarfulltrúar. Árneshreppur og Strandabyggð sendu tvo fulltrúa hvort og sátu
sveitarstjórar beggja sem áheyrnarfulltrúar. Frá Súðavíkurhreppi og Reykhólahreppi mættu
sveitarstjórarnir. Fyrir hönd Vestfjarðastofu og Fjórðungssambands Vestfirðinga sóttu þingið Sigríður Ólöf
Kristjánsdóttir og Aðalsteinn Óskarsson. 

Þá sótti Nanný Arna Guðmundsdóttir þingið, en hún hefur setið í stjórn Sambands íslenskra sveitarfélaga
síðastliðið kjörtímabil. Nanný Arna hefur á þeim vettvangi unnið mikið og ötult starf í þágu Vestfjarða og
haldið hagsmunum fjórðungsins á lofti í umræðu um málefni sveitarfélaga á landsvísu. Eru henni færðar
þakkir fyrir framlag sitt. 

Að þessu sinni eiga Vestfirðingar engan fulltrúa í stjórn sambandsins næstu fjögur ár.
Norðvesturkjördæmi fær tvö sæti í stjórninni og taldi kjörnefnd tímabært að gefa Vestlendingum sterkari
rödd. Það er því enn mikilvægara en áður að vestfirskt sveitarstjórnarfólk og Vestfjarðastofa haldi vel á
málum fjórðungsins í samstarfi við sambandið á kjörtímabilinu. 

Auk formlegra þingstarfa gafst gott tækifæri til að kynnast nýjum kollegum, miðla reynslu og mynda
tengsl, en um tveir þriðju sveitarstjórnarfulltrúa landsins eru nýir á þessu kjörtímabili. 

ÁTJÁN VESTFIRÐINGAR Á LANDSÞINGIÁTJÁN VESTFIRÐINGAR Á LANDSÞINGI
SVEITARFÉLAGA Á AKUREYRISVEITARFÉLAGA Á AKUREYRI  
ÁTJÁN VESTFIRÐINGAR Á LANDSÞINGI
SVEITARFÉLAGA Á AKUREYRI 

ARCTIC ASTAXANTHIN
VERKEFNIÐ TEKUR ÞÁTT Í DAFNA
VAXTARRÝMINU

Verkefnið Arctic Astaxanthin, sem unnið er af
Ístækni, Kampa og Háskólanum á Akureyri, hefur
verið valið til þátttöku í Dafna, vaxtarrými og
mentoraverkefni á vegum KLAK og
Tækniþróunarsjóðs. Dafna veitir styrkþegum
sjóðsins aðgang að sérsniðinni handleiðslu,
vinnustofum og öflugu tengslaneti mentora með
það að markmiði að auka líkur á farsælli
framþróun nýsköpunarverkefna.

Á dögunum sóttu fulltrúar verkefnisins vinnustofu
þar sem unnið var með stefnumótun, markaðssýn
og skýra skilgreiningu verkefna undir leiðsögn
ráðgjafa frá dönsku ráðgjafastofunni MAUDE. Að
sögn þátttakenda reyndist vinnustofan afar
gagnleg og veitti verkefninu mikilvæga innsýn fyrir
næstu skref.

Hlutverk Vestfjarðastofu í verkefninu er
verkefnastjórn og samhæfing samstarfsins milli
þátttakenda. Markmið verkefnisins er að þróa
nýjar lausnir til vinnslu astaxanthíns úr rækjuskel,
verðmætu náttúrulegu litarefni sem meðal annars
gefur laxi rauðan lit. Takist verkefnið vel getur það
skapað ný verðmæti úr vannýttum
hliðarstraumum sjávarútvegs og styrkt
rekstrargrundvöll samstarfsaðila.



VESTFIRSK UNGMENNI LÁTA TIL SÍN
TAKA Á SAMEIGINLEGU ÞINGI

Ungmennaþing Vestfjarða fór fram á Suðureyri dagana 16.–18. september. Þar komu um 40
ungmenni saman af öllum Vestfjörðum til að ræða málefni sem snerta líf þeirra og framtíð, kynnast
lýðræðislegum vinnubrögðum og móta tillögur að breytingum. Fræðsla, hópavinna og samvera
einkenndu þingið, þar sem almenningssamgöngur urðu skýrt forgangsmál.

Á þinginu fengu ungmennin tækifæri til að koma sjónarmiðum sínum á framfæri, bera saman
reynslu sína og vinna saman að hugmyndum um hvernig bæta megi samfélagið á Vestfjörðum.
Dagskráin tengdi fræðslu um lýðræði og áhrif ungs fólks, við vinnustofur þar sem þátttakendur
þróuðu eigin tillögur. Ungmennin fóru í átta málefnahópa yfir þingið, það voru: samgöngur og
tengingar; menntun og framtíð; íþróttir, tómstundir og félagslíf; menning og samfélag; velferð og
heilsa; umhverfi og sjálfbærni; húsnæði, skipulag og byggðaþróun; og lýðræði og áhrif ungs fólks.

Í vinnustofunum greindu ungmennin tækifæri og áskoranir í sínum málaflokki, þá hvað virkar vel í
þeirra nærumhverfi, hvar tækifæri liggja til úrbóta og hvaða breytingar myndu skipta þau mestu
máli. Þau unnu síðan að lausnum og mótuðu tillögur sem þau kynntu og ræddu á þinginu.

Þannig fengu þátttakendur að kynnast ferlinu frá fyrstu hugmynd að rökstuddri tillögu. Vinnan kallaði
á að þau hlustuðu á ólík sjónarmið, skýrðu eigin áherslur og kæmust að sameiginlegri niðurstöðu
um þau mál sem þau vildu setja í forgang. Fræðsla og samtöl við fólk sem tekur þátt í lýðræðisstarfi
voru einnig hluti af dagskránni. Þar gafst ungmennunum færi á að spyrja spurninga og ræða hvernig
þau geta haft áhrif á ákvarðanir og þróun samfélagsins.



Þó hóparnir fengjust við ólík viðfangsefni kom mikilvægi almenningssamgangna ítrekað fram.
Ungmennin lögðu áherslu á að samgöngur væru forsenda þess að þau gætu sótt menningarviðburði,
stundað íþróttir, tekið þátt í félagslífi og nýtt þjónustu sem styður við heilsu og líðan. Þau bentu
jafnframt á umhverfislegan ávinning aukinna almenningssamgangna.

Á lokadegi þingsins kusu ungmennin í formlegum kosningum um þrjár mikilvægustu tillögurnar en
niðurstaðan var afgerandi og settu ungmennin almenningssamgöngur í efsta forgang. Í umræðum
þeirra kom skýrt fram að framboð á viðburðum og starfsemi þurfi að haldast í hendur við möguleika
ungmenna á að komast á milli staða. Ungmennin kölluðu eftir auknu samstarfi sveitarfélaga um
félagslíf þeirra og fleiri sameiginlegum viðburðum. Þau vilja fá fleiri tækifæri til að hittast og kynnast
þvert á byggðarlög og svæði. Ungmennin lögðu ríka áhersla á að efla íþróttastarf á Vestfjörðum.
Þátttakendur lýstu ólíkri stöðu eftir búsetu og kölluðu bæði eftir fjölbreyttara framboði og betra
aðgengi. Ungmenni úr Reykhólahreppi lýstu því að ekkert íþróttastarf væri í boði fyrir þau í
heimabyggð.

Umræðurnar undirstrikuðu mikilvægi þess að hlusta á reynslu ungmenna af ólíkum stöðum þegar
þjónusta og starf fyrir þau eru skipulögð. Einnig kaus þingið um menningarfulltrúa ungmennaráðs og
var Iðunn Ósk Bragadóttir kosin aðalfulltrúi og Árdís Níní Liljudóttir kosin varafulltrúi.

Samhliða vinnustofum og fræðslu gafst tími til samveru. Þingið var því einnig vettvangur fyrir
ungmennin til að kynnast, deila reynslu og efla tengsl sín á milli. Á kvöldvökunni á laugardeginum kom
Ágúst Brynjarson tónlistarmaður en hann söng allt kvöldið með ungmennunum.

Ungmennaþing Vestfjarða sýndi hversu mikilvægt er að skapa ungu fólki rými til að ræða eigin málefni
og taka þátt í að móta framtíð svæðisins. Tillögur þess og áherslur eru mikilvægt innlegg í
áframhaldandi umræðu um samfélög á Vestfjörðum og tækifæri ungs fólks til að búa þar og dafna.

AÐ ÞYBBAST VIÐ, ÝTA Á OG LÁTA
EIGI KÚGAST 

05

Við undirritun Svæðisskipulags Vestfjarða 2025–2050
flutti Aðalsteinn Óskarsson, sviðsstjóri
byggðaþróunar, ávarp þar sem hann dró upp tengsl
milli nýja svæðisskipulagsins og sögu
Kollabúðafundanna í Þorskafirði á 19. öld. 

Kollabúðafundirnir voru mikilvægur vettvangur
Vestfirðinga og Breiðfirðinga til að ræða sameiginleg
hagsmunamál, móta kröfur og standa saman að
framþróun svæðisins. Í ávarpinu er sjónum meðal
annars beint að því hvernig samstaða og þrautseigja
Vestfirðinga hefur í gegnum tíðina skilað sér í
raunverulegum breytingum. 

Þessi arfleifð er einnig mikilvæg nú þegar hafist er
handa við að hrinda markmiðum Svæðisskipulags
Vestfjarða 2025–2050 í framkvæmd. Aðalsteinn lýkur
ávarpinu með orðum sr. Ólafs Sívertsens, eins af
forvígismönnum Kollabúðafundanna: „Það eina sem
við getum er að þybbast við, ýta á og láta eigi
kúgast.“ 

Lesa ávarpið í heild sinni → 

https://www.vestfirdir.is/is/vestfjardastofa/frettir/ad-thybbast-vid-yta-a-og-lata-eigi-kugast?utm_source=chatgpt.com


26 TILLÖGUR BÁRUST Í
HUGMYNDASAMKEPPNI UM
ÚTILISTAVERK Á ÍSAFIRÐI
Hugmyndasamkeppni Hafna Ísafjarðarbæjar
um útilistaverk á Ísafirði er lokið. Alls bárust 26
tillögur í samkeppnina. Trúnaðarmaður
keppninnar fyrir hönd Sambands íslenskra
myndlistarmanna (SÍM), segir dómnefnd eiga
vandasamt verk fyrir höndum þar sem margar
sterkar og spennandi tillögur hafi borist.

Samkeppnin var haldin samkvæmt
samkeppnisreglum SÍM og var um að ræða
opna hugmyndasamkeppni í einu þrepi. Öllum
var því heimilt að senda inn tillögu og hver
þátttakandi mátti senda inn allt að tvær
tillögur. Markmiðið er að útilistaverkið verði
kennileiti fyrir Ísafjarðarbæ og órjúfanlegur
hluti af umhverfi staðarins, sem laði jafnframt
að sér gesti og verði myndastopp sem fangar
staðaranda Ísafjarðarbæjar.

Dómnefnd hefur nú verið skipuð og tekur brátt
til við að fara yfir innsendar tillögur.
Dómnefndina skipa fulltrúar verkkaupa og SÍM.
Gert er ráð fyrir að hún ljúki störfum um
miðjan október og að vinningstillagan verði
kynnt á Veturnóttum, sem fara fram dagana
21.–24. október.

Að loknu mati dómnefndar verður ein tillaga
valin til útfærslu og uppsetningar, í nánara
samkomulagi við viðkomandi listamann. Ekki
verða greidd verðlaun fyrir valda tillögu heldur
verður samið sérstaklega við listamanninn um
útfærslu verksins. Heildarfjárhæð verkefnisins
er 15 milljónir króna.

Vestfjarðastofa sinnir verkefnisstjórn
samkeppninnar fyrir hönd Hafna
Ísafjarðarbæjar.



NÝ SVÆÐISSKIPULAGSNEFND
SKIPUÐ
Ný Svæðisskipulagsnefnd Vestfjarða var skipuð í sumar að hálfu sveitarfélaganna á Vestfjörðum, er skipunartími
nefndarinnar fram að næstu sveitarstjórnarkosningum árið 2030. Upplýsingar um skipan nefndarinnar er að
finna á heimasíðu Vestfjarðastofu.  

Fulltrúar í nýskipaðri nefnd komu saman til fundar þann 27. ágúst s.l. í Hótel Bjarkarlundi sama dag og
Svæðisskipulag Vestfjarða 2025-2050 var staðfest við athöfn á Kollabúðum í Þorskafirði. Auk þeirra sátu fundinn
Dagrún Fanný sveitarstjóri Strandabyggðar og Kristján, formaður bæjarráðs Ísafjarðarbæjar.  

Á fundinum voru lögð fram gögn varðandi formlega staðfestingu svæðisskipulagsins að hálfu HMS og
sveitarfélaganna og gildistöku þess frá og með 27. ágúst 2026.  

Nefndin fjallaði síðan um hlutverk nefndarinnar og framfylgd svæðisskipulagsins með sveitarfélögum á
Vestfjörðum.  

Hér er mynd frá fundi nefndarinnar í Hótel Bjarkarlundi, á myndinni eru frá vinstri Jenný Lára Magnadóttir,
Arnlín Óladóttir, Guðfinnur Ragnar Jóhannsson, Sigurbjörn Úlfarsson, Dagrún Fanný Liljarsdóttir (sveitarstjóri
Strandabyggðar), Jón Örn Haraldssson, Arinbjörn Bernharðsson, Finnur Ólafsson, Kristján Þ Kristjánsson
(formaður bæjarráðs Ísafjarðarbæjar), Elísabet M Jónasdóttir, Friðbjörn Steinar Ottósson, Árný H Haraldsdóttir
og Kjartan Þór Ragnarson.  

https://www.vestfirdir.is/is/verkefni/fv/svaedisskipulag


Alls bárust 47 umsóknir í Startup Landið, viðskiptahraðal fyrir frumkvöðla og nýsköpunarverkefni á
landsbyggðinni en umsóknarfrestur var til miðnættis þriðjudaginn 1. september. Umsóknir bárust víðs
vegar að af landinu og endurspeglar fjöldinn þann kraft sem býr í nýsköpun og frumkvöðlastarfi á
landsbyggðinni.

Startup Landið hefst 24. september og stendur yfir í sjö vikur. Á þeim tíma fá þátttakendur aðgang að
leiðbeinendum, markvissri fræðslu og öflugu tengslaneti sem styður við þróun verkefnanna og hjálpar
teymunum að taka næstu skref.

Hraðlinum lýkur með lokaviðburði á Selfossi 5. nóvember þar sem þátttakendur kynna verkefni sín og
þann árangur sem náðst hefur á meðan á hraðlinum stendur.

Valnefnd Startup Landsins fer nú yfir umsóknirnar og velur þau verkefni sem boðin verður þátttaka í
hraðlinum. Valin teymi verða kynnt í næstu viku.

Fjöldi og landfræðileg dreifing umsóknanna sýnir að áhugi á nýsköpun og frumkvöðlastarfi er
sannarlega ekki bundinn við einn landshluta og ljóst er að eftirspurn er eftir stuðningi og vettvangi
fyrir frumkvöðla um allt land. Umsóknir bárust frá ólíkum svæðum landsins og gefa góða mynd af
þeim fjölbreyttu hugmyndum og verkefnum sem verið er að þróa á landsbyggðinni.

47 UMSÓKNIR BÁRUST Í STARTUP LANDIÐ

Þátttakendur í BOCOD-verkefninu komu saman á Vestfjörðum dagana 8.–10. september. Gestir frá
Finnlandi, Írlandi og Austurlandi tóku þátt í vinnufundum og kynntu sér vestfirskt atvinnulíf og reynslu af
eigenda- og kynslóðaskiptum.

Á fundinum var unnið að næstu skrefum verkefnisins og rætt hvernig styðja megi betur við kynslóðaskipti
fyrirtækja skipti í dreifðum byggðum, meðal annars með nýtingu stafrænnar tækni. Farið var í heimsóknir
til fyrirtækja á Ísafirði og í nágrenni þar sem kynslóðaskipti hafa átt sér stað, standa nú yfir eða eru
fyrirsjáanleg á næstu árum.

Fyrirtæki á landsbyggðinni eru oft mjög tengd samfélögunum sem þau starfa í. Vel heppnuð kynslóðaskipti
geta skipt miklu fyrir varðveislu starfa, þjónustu og þekkingar og þar með byggðafestu. Á fundinum kom
jafnframt fram mikilvægi þess að huga ekki aðeins að þeim sem taka við rekstrinum heldur einnig
eigendum sem eru að undirbúa að hverfa frá oftar en ekki frá sköpunarverki og starfi sínu.

Þó aðstæður þátttökusvæðanna séu ólík eru áskoranirnar víða svipaðar. Samstarfið gefur því tækifæri til
að bera saman reynslu, læra hvert af öðru og þróa aðferðir sem nýtast fyrirtækjum og samfélögum í
dreifðum byggðum.

Vestfjarðastofa er þátttakandi í BOCOD, sem er styrkt af Norðurslóðaáætlun Evrópusambandsins, Interreg
Northern Periphery and Arctic. Markmið verkefnisins er að styrkja getu fyrirtækja til að takast á við
eigenda- og kynslóðaskipti og stuðla þannig að áframhaldandi starfsemi og sjálfbæru atvinnulífi á
landsbyggðinni.

KYNSLÓÐASKIPTI FYRIRTÆKJA Í DREIFÐUM
BYGGÐUM TIL UMRÆÐU Á VESTFJÖRÐUM

17



Markaðsstofa Vestfjarða tók þátt í
ferðakaupstefnunni Vestnorden 2026 sem haldin
var í Nuuk á Grænlandi dagana 21.–25. september.
Fyrir hönd Markaðsstofunnar tóku Sölvi Rúnar
Guðmundsson og Vilborg Pétursdóttir þátt í
sýningunni, auk þess sem fulltrúar Fantastic Fjords
og Valkyrie Tours voru á meðal vestfirskra
þátttakenda. 

Vestnorden er ferðakaupstefna þar sem
ferðaþjónustuaðilar frá Grænlandi, Íslandi og
Færeyjum hitta ferðaskrifstofur, ferðaheildsala og
aðra samstarfsaðila, auk kaupenda frá fjölmörgum
erlendum mörkuðum. 

Stærsti hluti kaupstefnunnar fer fram í formi fyrir
fram bókaðra viðskiptafunda. Tveir dagar eru
þéttskipaðir fundum þar sem seljendur og
kaupendur kynna vörur og áfangastaði og ræða
mögulegt samstarf. 

Fulltrúar Markaðsstofu Vestfjarða tóku samanlagt
þátt í yfir 30 fundum á meðan á kaupstefnunni
stóð. Nokkrir fyrirhugaðir fundir féllu þó niður
vegna veðurs, þar sem þátttakendur komust ekki
til Nuuk frá austurströnd Grænlands. 

Fundirnir voru nýttir bæði til að mynda ný tengsl
og styrkja sambönd sem þegar hafa verið byggð
upp. Áhersla var lögð á að kynna Vestfirði sem
áfangastað og tengja ferðaskrifstofur og
ferðaheildsala við vestfirsk ferðaþjónustufyrirtæki. 

VESTNORDEN 2026 

Það er mikilvægt fyrir okkur að mæta á
ferðasýningar eins og Vestnorden og hitta fólk
augliti til auglitis. Þar gefst bæði tækifæri til að
mynda ný sambönd og styrkja tengsl sem við höfum
áður komið á. Á tveimur dögum nær maður að eiga
samtöl við fjölda aðila sem annars tæki langan tíma
að ná til og útskýra betur hvað Vestfirðir hafa upp á
að bjóða. 

Meira en viðskiptafundir 
Vestnorden snýst þó ekki eingöngu um
viðskiptafundi. Kaupstefnan gefur þátttakendum
einnig tækifæri til að kynnast þróun ferðaþjónustu á
Grænlandi, Íslandi og í Færeyjum og miðla reynslu
og hugmyndum milli landanna. 

Þegar kaupstefnan er haldin á Grænlandi skapast
jafnframt tækifæri til að kynnast landinu og
grænlenskri menningu betur. Fyrir Markaðsstofu
Vestfjarða er slíkt áhugavert enda eiga Vestfirðir og
Grænland ýmislegt sameiginlegt þegar kemur að
dreifðum byggðum, náttúru, menningu og
uppbyggingu ferðaþjónustu. 

Í tengslum við Vestnorden tók Markaðsstofa
Vestfjarða meðal annars þátt í vinnustofu um þróun
menningartengdrar ferðaþjónustu sem haldin var í
Katuaq, menningarhúsi Grænlendinga í miðborg
Nuuk. 

Slík nálgun fellur vel að þróun ferðaþjónustu á
Vestfjörðum, þar sem áhersla er ekki aðeins lögð á
náttúruna heldur einnig á fólk, menningu, mat og
samfélögin sem mynda áfangastaðinn. 



Tengsl og samtöl í Nuuk 

Ferðin gaf einnig tækifæri til óformlegri funda og
samtala. Fulltrúar Markaðsstofu Vestfjarða litu
meðal annars við hjá ræðismanni Íslands í
Grænlandi og nýttu dvölina í Nuuk til að hitta bæði
íslenska og erlenda aðila úr ferðaþjónustunni. 

Eitt af hlutverkum Markaðsstofu Vestfjarða er að
kynna svæðið gagnvart mörkuðum og kaupendum
og skapa tengingar sem geta nýst
ferðaþjónustufyrirtækjum á Vestfjörðum.
Ferðakaupstefnur á borð við Vestnorden eru hluti
af þeirri vinnu. 

Vestnorden kemur til Reykjavíkur 2027 

Næsta Vestnorden verður haldið í Reykjavík 5.–6.
október 2027. 

Markaðsstofa Vestfjarða hvetur fyrirtæki á svæðinu
til að skoða þátttöku. Þegar kaupstefnan er haldin
á Íslandi verður aðgengi einfaldara fyrir mörg
fyrirtæki og þar gefst tækifæri til að hitta á
skömmum tíma fjölda erlendra kaupenda sem eru
komnir til landsins til að leita að vörum,
upplifunum og samstarfsaðilum. 

Fyrir fyrirtæki getur þátttaka á Vestnorden verið
leið til að kynna sína starfsemi beint, byggja upp
sambönd og koma vörum sínum og þjónustu á
framfæri við aðila sem selja ferðir til Íslands. 

Reynslan frá Nuuk sýnir vel að stuttur fundur á
kaupstefnu getur verið upphafið að áframhaldandi
samstarfi og viðskiptum. Markaðsstofa Vestfjarða
mun því halda áfram að fylgja eftir þeim tengslum
sem mynduðust og styrktust í Nuuk, um leið og
horft er til Vestnorden í Reykjavík að ári. 

